
MINUTI

Il-Minuti tal-Laqgħa Nru. 15 li saret fid-9 ta’ Jannar, 2012 ġew konfermati.

THE CHAIRMAN (Onor.  Carmelo Mifsud Bonnici):  Hawn qbil li nibdew bit-tielet item li għandna fuq l-aġenda u nitlob lill-Ministru sabiex, jekk jogħġbu, jippreżenta r-riżoluzzjoni.

TRASFERIMENT TA’ PROPRJETÀ (Selmun Palace)

ONOR. TONIO FENECH (Ministru tal-Finanzi, l-Ekonomija u Investiment):  Mr Chairman, nipproponi din ir-riżoluzzjoni:  

“Billi permezz tal-kuntratt tas-16 ta’ Settembru, 1976 l-Att tan-Nutar Dr. Anthony Borg Barthet, l-art tas-Selmun fil-limiti tal-Mellieħa ġiet mibjugħa, il-kumpanija Selmun Palace Hotel Co. Ltd. għall-użu esklussiv ta’ lukanda;  

U billi l-kumpanija Selmun Palace Hotel Co. Ltd. talbet sabiex il-kondizzjonijiet jiġu emendati jew imneħħija minħabba li llum m’għadux hemm bżonn li l-gvern ikollu aktar interess f’din il-kumpanija;

U billi l-kumpanija tkun aktar faċli għaliha li titrasferixxi din il-proprjetà lill-privat jekk dawn il-kondizzjonijiet jiġu emendati jew imneħħija;

U  billi  l-Gvern tar-Repubblika ta’ Malta lest li jaċċetta jimmodifika l-kuntratt fis-sens li dawn il-kondizzjonijiet jitneħħew;
U billi skont il-paragrafu (ċ) tal-artikolu 2 ta’ Kap. 268, Att dwar it-Trasferiment tal-Artijiet tal-Gvern, kull bidla ta’ kull kondizzjoni nkluż fit-trasferiment ta’ xi art fissa jew trasferiment jew l-għoti ta’ xi art bi kwalunkwe titolu jkun li jkun;

U billi għalhekk il-bidla tal-kondizzjoni tista’ issir biss skont paragrafu (d) ta’ artikolu 3 tal-Kap. 268 tal-Att dwar it-Trasferiment tal-Artijiet tal-Gvern, għalhekk hawn din il-bidla f’dawn il-kondizzjonijiet imsemmija tiġi miqbula skont l-abbozz ta’ ftehim li jinsab imqiegħed fuq il-Mejda tal-Kamra.”.

Mr Chairman, effettivament dak li l-gvern qed jitlob lil din il-Kamra dwar il-kuntratt li llum hemm bejn il-gvern u Selmun, li hija l-kumpanija sussidjarja tal-Air Malta, hu li hemm żewġ kundizzjonijiet li jenħtieġ li tinħall minnhom biex tkun tista’ tinbigħ biċ-ċens li għandha.   Jiġifieri hawnhekk irrid niċċara li l-kumpanija li qed titlob hu li tixtri dawn iż-żewġ kundizzjonijiet.  Il-kundizzjonijiet huma li jipprekludu milli tbigħha għaliex f’waħda mill-kundizzjonijiet hemm li l-post irid ikun dejjem għandha maġġoranza l-Air Malta fit-tmexxija tiegħu, li evidentement jekk se jidħol is-settur privat għal din l-impriża se jgħidlek li hu mhux se jixtri biex tibqa’ tmexxi l-Air Malta, jew jixtri biex imexxi hu jew inkella ma jidħolx għaliha.  Jiġifieri li qed jintalab hu li jitneħħa effettivament.  Però ċ-ċens qed jibqa’, jiġifieri l-art mhux qed tingħata freehold, l-art tibqa’ biċ-ċens u allura min se jixtri se jixtri dan iċ-ċens.  Dawn iż-żewġ kundizzjonijiet li huma relatati mal-istess spjega li jiena tajt, saret valutazzjoni mil-Land Departament ta’ dak li tiswa din il-klawsola li hija ta’ €357,000 li b’hekk jippermetti li l-Air Malta tkun tista’ tibda dan il-proċess biex tiddisponi minn dan l-ass.  Tajjeb ngħid li saret valutazzjoni teknika ta’ kif wasalna għal dan il-valur mill-perit tal-Land Department għax irridu nifhmu wkoll li t-transazzjoni fiha nnifisha minħabba r-regoli ta’ state aid tal-Unjoni Ewropea  ma tistax tingħadda b’xejn lill-Air Malta biex tbigħha għax tiġi state aid u allura bilfors kellha ssir valutazzjoni ta’ dawn iż-żewġ kundizzjonijiet li qed jitneħħew biex hi tkun tista’ tiġi rilaxxata minnhom with a value which is considered to be a reasonable value or an arms length commercial value.  
THE CHAIRMAN:  Grazzi.  Hawn domandi?  L-Onor. Charles Mangion.

ONOR. CHARLES MANGION:  Iktar kjarifika xtaqt.  Effettivament miċ-ċens ta’ 99 sena, dritt reali tal-Air Malta jew ta’ Selmun Palace li hija sussidjarja tagħha huwa ta’ 63 sena.  Peress li jekk fhimt sew lill-Ministru, l-idea ta’ dan it-tibdil illum huwa biex l-art tingħata valur aħjar, tkun iktar attraenti għal min ikollu interess li jixtriha, jaħsibx jekk – f’oqsma oħra bħalma huwa pereżempju l-MIDI kien b’ċens ta’ 99 sena u SmartCity naħseb huwa għall-istess ammont ta’ snin – il-perjodu li baqa’ ta’ 63 sena hux se jagħmlu iktar attraenti u jkun ta’ benefiċċju għall-Air Malta?  

It-tieni osservazzjoni hija din.  Hawnhekk qegħdin ngħidu li qed inneħħu l-kundizzjoni ta’ touristic purposes, però mingħajr ma ngħidu xejn iktar, fis-sens li l-art, jekk m’iniex sejjer żball hemm madwar 39,000 square metres, jiġifieri qed nitkellmu dwar 39 tomna, ovvjament tista’ tiġi għal skop speċifiku.  Għaliex il-gvern ma ħassx li t-tibdil – jekk se jsir tibdil – u l-kundizzjonijiet  se jinbidlu, ma jispeċifikax, jgħid biex imbagħad l-art tista’ tintuża għal ċerti special purposes, pereżempju għal skop ta’ lukanda jew biex jagħmel  a business centre jew inkella jekk hux il-ħsieb li jingħatalhom il-permess għall-bini?  U qed ngħid dan għax safejn naf jien Selmun within the scheme of things tal-MEPA m’hemm l-ebda permess għall-bini ta’ appartamenti.  Allura qed inneħħu din il-kundizzjoni mingħajr ma l-gvern ikollu għalfejn jimpenja ruħu biex jara x’inhuma r-raġunijiet jew il-purposes  għal din l-art pubblika u effettivament hemm element ta’ nuqqas.
It-tielet waħda hija li saru diversi offerti fuq din l-art ta’ Selmun u l-gvern qatt m’aċċetta - jekk m’iniex sejjer żball, fil-każ il-Ministru jikkoreġini – l-ebda offerta s’issa.  Jista’ il-Ministru  jelabora għaliex ma ġewx aċċettati dawn l-offerti at this stage?

THE CHAIRMAN:  Il-Ministru.

ONOR. TONIO FENECH:  Jekk fhimt sew l-Onor. Mangion semmieli jekk hux se ntawlu ż-żmien għal 99 sena.

ONOR. CHARLES MANGION:  Staqsejt jekk taħsibx li 63 sena huwiex biżżejjed biex jgħin lill-Air Malta jew is-sussidjarja tagħha ġġib l-aħjar value for the property.
ONOR. TONIO FENECH:  Is-sitwazzjoni hija din.  Kull benefiċċju ulterjuri li l-gvern jagħti fuq din l-art lill-Air Malta irid ibigħhilha.  Kieku l-Air Malta qaltilna biex nagħtuhielha għal 99 sena għax taħseb li tbigħha aħjar jekk nagħtuhielha għal 99 sena, il-gvern kien lest li jikkunsidraha.  Nista’ ngħid li kien hemm mument fejn konna qed nikkunsidraw li nagħtuha lill-Air Malta freehold ħlief għall-Kastell – għax il-Kastell qatt ma tista’ tagħtih freehold għax dak huwa wirt storiku tal-pajjiż u allura jibqa’ b’ċens – imma r-realtà hi li meta saret il-valutazzjoni kienet tiġi li biex nagħtuha freehold tant titla’ il-valutazzjoni tagħha li kienet tiġi drain fuq l-Air Malta biex f’dan il-mument li m’għandhiex il-cashflow hi tixtri u tħallas extra għaliha meta fir-realtà hi għandha target – ma nistax nagħti l-ammont lil din il-Kamra għax huwa sensittiv kummerċjalment – ta’ revenue li trid iġġib minn din il-proprjetà li dment li din tilħqu – nemmen li 63 sena huwa żmien twil biżżejjed; fir-realtà aħna ġieli ħriġna ċnus għal lukandi ta’ 65 sena u għandna ħafna mil-lukandi f’pajjiżna li tajnihom ċnus fuq perjodu ta’ 65 sena għax għal min irid jinvesti f’din it-tip ta’ attività, 65 sena huwa perjodu fih innifsu meqjus raġjonevoli –... Allura l-Air Malta ma talbitx għal dik il-bidla, però xejn ma jżomm illi jekk l-Air Malta, issa li toħroġ l-expression of interest, jiġi xi interess veru sostanzjali li jiġġustifika li jitolbu li dawn iriduha freehold jew b’ċens ta’ 99 sena, li ma terġax tagħmel  it-talba lil din il-Kamra li tgħid jiena sibt a very good deal, lest inħallas biex nixtri wkoll id-differenza bejn il-65 sena u d-99 sena ċens jew il-freehold għax tant ġibtha għaliha li jaqbilli.  Ejjew niftakru li din qed nagħmluha for one simple reason, mhijiex core operation  tal-Air Malta, l-Air Malta għandha bżonn il-likwidità, fir-restructuring plan hemm dak li huwa l-funding li trid iġġib hi u Selmun Palace Hotel hija meqjusa bħala ass li hi tista’ tiddisponi bħala parti mill-kontribut tagħha lejn ir-restructuring plan biex jiġi approvat mill-kummissjoni.  Issa hawnhekk irrid ngħid il-punt tal-Air Malta.  Għaliha mhux importanti jekk il-post li tbigħ  tbigħux għal-lukanda, tbigħux għal istituzzjoni edukattiva, tbigħux biex xi ħadd jagħmel dar għall-anzjani jew biex jagħmel xi operazzjoni oħra.  Irrid infakkar però lil din il-Kamra li kif semma anke l-Onor. Interpellant, hemm restrizzjonijiet ta’ x’jista’ jinbena diġà bħala Stat Malti fuq dak is-sit li huma l-parametri tal-MEPA x’tippermetti fuq dak is-sit u safejn naf jien ma tippermettix vilel, jiġifieri ma tistax tiġi mixtrija biex tiġi konvertita f’vilel, u allura min se jużaha jrid jużaha għal skop ekonomiku.  Allura fl-aħħar mill-aħħar la huwa fl-interess tal-gvern u lanqas tal-Air Malta li nerġgħu nibdew norbtu kundizzjonijiet li bilfors tkun lukanda li tillimita min jista’ jibbidja u  jagħti l-aħjar valur lill-Air Malta.  L-objettiv ta’ din it-transazzjoni hu li nippermettu lill-Air Malta li ġġib l-aħjar valur.  
L-aħħar domanda kienet dwar is-sejħiet.  Iva, kellna proċess fejn saru sejħiet, kellna waħda li konna viċin ħafna, kien hemm żewġ bidders, wieħed fir-realtà tefa’ somma però m’għamilx  bid bond u l-ieħor tefa’ biss interess mingħajr ma tefa’ ammont.  Konna bgħatna għall-operatur li kien tefa’ is-somma, mhux il-bid  bond  billi ovvjament ridna nbigħu u jekk veru kien serju konna xorta se nikkunsidrawh, però imbagħad ma mmaterjalizzax li ġie bil-flus.  Sussegwentement kien hemm ukoll diskussjoni nazzjonali, kien hemm il-General Workers’ Union li kienu qalu li jafu b’investitur li kien lest li jagħti madwar €52 miljun għal din il-proprjetà u jien iltqajt magħhom.  Fir-realtà saru l-verifiki fuq l-individwi u r-riżultati ta’ dawk il-verifiki ma kienux jawguraw tajjeb, jiġifieri mir-riċerka li konna għamilna mhux biss mir-riċerki tagħna, imma qabbadna kumpanija Ingliża  biex tagħmel ir-riċerki fuqhom u  nstab li kien hemm suspett serju li kien hemm xi ħaġa li ma ddoqqx li pjuttost ma kienx issue ta’ money laundering jew inkella kienet biss frodi li riedu jużaw il-kuntratt biex imbagħad jagħmlu leverage ta’ flus u jilħqu jaħarbu kif konna nafu li kienu għamlu fil-fatt b’konvenji li kienu diġà saru f’pajjiżna li wżawhom biex jiġu għandna biex jgħidu li huma diġà qed jixtru proprjetà, però din hija kwestjoni ...
THE CHAIRMAN:  Grazzi.  Iktar interventi?  L-Onor. Gavin Gulia.

ONOR. GAVIN GULIA:  L-offerti li kienu saru li kienu ssemmew fil-media qed nifhem sew li m’għadhomx għall-konsiderazzjoni?  Jekk le, hemm xi offerti oħrajn pendenti li saru wara li l-Air Malta iddeċidiet li ma tikkunsidrax l-offerti li smajna dwarhom?  Tistax tiżvela –   nifhem li ċerta informazzjoni hija kummerċjalment sensittiva – in-natura tal-offerti li saru għal skop turistiku, għal skop ta’ old peoples’ home kif semmejt inti?  U qed nagħmel din il-mistoqsija anke għaliex jista’ jkollha influwenza fuq x’tip ta’ prezz l-Air Malta tkun tixtieq li tbigħ, għax mod jekk qed tbigħha bħala lukanda, b’mod jekk tbigħha għal qualsiasi skop ieħor jista’ jeffettwa l-valur.   U allura jekk qed nifhem sew l-Air Malta għandha objettiv li trid tasal għalih u jekk  b’dan l-istess objettiv l-Air Malta tħosshiex kunfidenti li tasal għalih?
THE CHAIRMAN:  Il-Ministru.

ONOR. TONIO FENECH:  Kien hemm żewġ proċessi.  L-ewwel proċess – jekk niftakar sew u hawn is-Sur Albert Mamo, il-Kummissarju tal-Artijiet li dak iż-żmien kien aktar intiż – kien li l-gvern u l-Air Malta kienu qed jippruvaw ibigħu flimkien.  Il-pakkett kien li min se jixtri  freehold irid iħallas somma speċifika lill-Air Malta li kienet ix-xiri tal-kumpanija bid-dejn kollu li kellha u l-prezz li jrid jagħti l-gvern għall-fatt li kienet freehold u dik l-istima totali jidhirli li kienet tasal għal €21 miljun, jekk qed ngħid sew li effettivament ħadd ma kien daħal għaliha. U għalhekk il-kunsiderazzjoni kienet li m’għandniex immorru għall-freehold għax kien well above what the market was expected to pay biex tissodisfa l-ħtieġa tal-gvern li kummerċjalment seta’ jagħti dak lill-Air Malta u l-Air Malta biex tirkupra dak kollu li riedet u allura dik kienet waqgħet.  It-tieni offerta kienet il-kuntratt kif kien  bil-libertà biss li mmorru fil-Parlament u nneħħu waħda mir-restrizzjonijiet li kienet li mhux bilfors tibqa’ l-Air Malta topera hi u allura jidhirli li  kien għad hemm limitazzjoni tal-iskop ta’ lukanda, neħħejniha wkoll.  Mr Chairman, nitlob li nsejħu lill-Kummissarju tal-Artijiet sabiex ikompli jelabora ftit dwar dan.  
THE CHAIRMAN:  Bil-permess tal-Kamra nitolbu lis-Sur Albert Mamo sabiex jersaq fuq il-Mejda.
IS-SUR ALBERT MAMO (Kummissarju tal-Artijiet):  Fil-fatt kien hemm tliet offerti.  L-offerti kienu dejjem l-istess tender u kienu, kif spjega l-Ministru, l-outright sale ta’ fejn hemm il-hotel mibnija ġdida u ċens ta’ fejn hemm il-Palazz.   Il-Palazz kien se jingħata b’ċens u l-art fejn hemm il-hotel li fiha madwar 25,000 square metres kienet se tinbigħ.  It-tenders kienu kollha l-istess.  Li kien se jiġri hu li  min jagħmel l-offerta tiegħu jixtri wkoll ix-shares u d-djun kollha tal-kumpanija u the whole deal kien jammonta għal madwar €21 miljun.  Fl-ewwel call ma kellna ebda offerti ....

ONOR. TONIO FENECH:  U kien għad hemm il-ħaddiema u ried jieħu wkoll il-ħaddiema dak iż-żmien.

IS-SUR ALBERT MAMO:  Iva, riedu jieħdu l-kumpanija lock, stock and barrel.  Fl-ewwel call ma kellna ebda offerti, fit-tieni call kellna wieħed biss li lanqas għamel bid bond u ma wasalx, fit-tielet call kellna l-istess bniedem li għamel l-offerta qabel, imma fforma kumpanija din id-darba u kellna kumpanija li qalet li hija Skoċċiża li bagħtet offerta li lanqas biss kienet iffirmata u qalet ħafna affarijiet u fil-fatt lanqas għamlet l-offerta kif kellha tagħmilha.  
ONOR. TONIO FENECH:  Issa l-proċess minn hemm hu ovvjament li l-Air Malta ladarba tiġi lliberata minn hemm tkun tista’ tagħmel expression of interest biex tilqa’ l-interessi, jiġifieri f’dan l-istadju se terġa’ tibda proċess.  Irrid ngħid ukoll li l-kumpanija ngaġġat xi estate agents internazzjonali biex ikun hemm international awareness tagħha biex niġbdu ftit interess mhux biss il-lokal, imma anke mill-internazzjonal ta’ min jista’ ikun interessat.

THE CHAIRMAN:  L-Onor. Gavin Galia.

ONOR. GAVIN GULIA:  Jekk qed nifhem sew, wara li jsir dan il-ftehim jista’ ikun li l-iskop ma jkunx wieħed turistiku, jista’ ikun anything, jiġifieri jista’ ikun hemm expression of interest għal xi ħaġa li ma tkunx marbuta mal-industrija tat-turiżmu.  Qed nifhem sew?  
THE CHAIRMAN:  Il-Ministru.

ONOR. TONIO FENECH:  Mhuwiex fl-interess tal-Air Malta li jkun hemm limitazzjonijiet.  Jekk tillimita l-prezz se nwaqqgħuhulha.  L-oġġettiv primarju hu li l-Air Malta fir-restructuring plan għandha ammont u trid tilħqu.  Jekk nagħmlilha restrizzjonijiet ta’ dan it-tip, filwaqt li nista’ nifhem li fuq livell ta’ policy ta’ gvern kien jista’ ikun desiderabbli għaliex ngħid jien nippreferi jkolli lukanda għalkemm irrid ngħid li ssemmew proposti oħrajn ta’ x’jistgħu jsiru li wkoll għandhom impatt ekonomiku lill-pajjiż li jkun hemm xi international institute pereżempju jew li jkun hemm skola tal-lingwa tal-Ingliż għall-argument biex nivvinta, xorta għandna impatt f’dak il-livell, imma m’aħniex qed norbtuh li bilfors lukanda; ma naħsibx li jkun fl-interess tal-Air Malta li nagħmlu dan.

THE CHAIRMAN:  Iktar domandi?  L-Onor. Charles Mangion.

ONOR. CHARLES MANGION:  Jekk aħna qegħdin inħarsu lejn l-interess tal-Air Malta li timmassimizza l-qligħ fuqha u jekk m’iniex sejjer żball f’dik l-area ta’ Selmun kważi m’hemm l-ebda permess ta’ bini ħlief ta’ lukanda, anke minn kif jidher mill-istructure plan, il-fatt li l-gvern qisu ma jkollu l-ebda commitment ...  Issa l-argument jista’ jkun li l-gvern ma jistax jikkommetti ruħu fuq xi ħaġa li trid toħroġ mill-MEPA, imma wieħed irid jifhem li min eventwalment se jixtri u jagħmel offerta se jgħid li l-iskop tiegħu se jkun “X”, “Y” u “Z” u allura l-Air Malta ċertament mhix f’pożizzjoni  li tista’ tagħtihielu.  Jekk m’iniex sejjer żball meta nbigħ Cambridge kien hemm għan għalxiex irid jinbena u bejn wieħed u ieħor kemm se jkun il-height limitation u fiex se tikkonsisti u ovvjament dak il-fatt ġab valur tajjeb ħafna għal dik il-proprjetà.  Jien minn dan l-aspett li qed nitkellem.  Ovvjament m’iniex se nindaħal lill-gvern x’jagħti indikazzjoni jew le, imma l-mistoqsija tiegħi hija kif tista’ l-Air Malta timmassimizza l-profitt meta lil min se tbigħ ma tistax tistaqsih xi proġett għandu f’moħħu.   At the end of the day  dan l-element – u għalhekk qed nistaqsi jekk ma ġiex ikkunsidrat min-naħa tal-gvern – se jeffettwa l-punt prinċipali li l-Air Malta jew is-sussidjarja tagħha timmassimizza l-profitt f’din it-transazzjoni.
THE CHAIRMAN:  Il-Ministru.

ONOR. TONIO FENECH:  Nifhem il-punt.  Fil-fatt kien dan l-ispirtu li meta ġejna għall-bejgħ kemm tal-Holiday Inn u kemm ta’ Ħal Ferħ il-gvern qabel ma bigħ kien talab lill-MEPA biex tagħmel development brief biex il-valur ta’ min se jibbidja jpoġġih fuq x’jaħseb, jew aħjar x’indikazzjoni qed tagħti l-Awtorità tal-Ippjanar li se tippermetti f’dan is-sit.  Ix-xewqa tagħna oriġinarjament kienet li nagħmlu xi ħaġa simili għal dan is-sit.  Ir-realtà hi li hemm element ta’ restrizzjoni ta’ x’jista’ isir fuq dan is-sit diġà mill-MEPA u ma nħassx li effettivament kien jagħmel sens proċess ta’ development brief għal dak li  fil-local plan diġà huwa kważi indikat x’inhu permess u allura ma kienx hemm l-intenzjoni tal-gvern li jara jekk jistax ibiddel ir-regoli tal-MEPA biex hemmhekk jagħmel vilel.  Il-gvern ma setax jasal s’hemm, jiġifieri ħass li dik ma kenitx konsiderazzjoni li  kellna nagħmlu f’dan is-sens u allura nħass li kellha tinbigħ il-proprjetà kif inhi b’dawk li huma restrizzjonijiet illum tal-MEPA mingħajr ma nirrestrinġu l-użu, jiġifieri l-użu jkun dak li l-MEPA tippermetti użu għalih u mhux li l-gvern fuq livell ta’ policy jipprova jirrestrinġi dak l-użu, imbagħad ovvjament nillimitaw il-prezz.  
THE CHAIRMAN:  L-Onor. Gavin Gulia.

ONOR. GAVIN GULIA:  Apparti t-tliet offerti li semma s-Sur Mamo, bħalissa hemm xi offerti oħrajn li qed jiġu diskussi?

ONOR. TONIO FENECH:  Le, bħalissa m’hemm l-ebda diskussjonijiet li attivament qed jiġu persued, jiġifieri issa se terġa’ toħroġ expression of interest  u jibda l-proċess.

IS-SUR ALBERT MAMO: It-tenders fil-fatt dejjem ġew withdrawn.

ONOR. TONIO FENECH:  Kien hemm wieħed minnhom konna domna għax bqajna nagħtu ċ-ċans li jiġi, imma imbagħad kien hemm it-taħwid fejn bdew ibiddlu anke l-partners u l-biċċa bdiet tikkomplika ruħha u għedna li hemm proċess ta’ tender u jekk mhux se jasal mhux se jasal.  

THE CHAIRMAN:  Qed ninnota li m’hawnx iktar domandi xi jsiru.  X’se tkun il-pożizzjoni fuq din ir-riżoluzzjoni?  

ONOR. CHARLES MANGION:  Min-naħa tal-Oppożizzjoni peress li din ir-riżoluzzjoni teffettwa primarjament, bħalma diġà tkellimna, lill-kumpanija nazzjonali Air Malta u ovvjament din hija parti żgħira mid-diskussjonijiet li qed isiru, din in-naħa tissuġġerixxi li r-riżoluzzjoni tmur fil-plenarja.

THE CHAIRMAN:  Mela ħalli nqiegħed għall-vot din ir-Riżoluzzjoni.  Dawk favur?  (Onor. Membri:  Aye)  Dawk kontra?  (Onor. Membri:  No)  Carried.  Billi l-vot mhuwiex unanimu din ir-riżoluzzjoni għandha tmur għad-diskussjoni fil-plenarja.
Ngħaddu issa għat-tieni riżoluzzjoni.

RIŻOLUZZJONI DWAR TRASFERIMENT TA’ PROPRJETÀ (GO plc.)
ONOR. TONIO FENECH:  Nipproponi din ir-riżoluzzjoni:
 “Billi permezz ta’ share purchase agreement bejn il-Gvern ta’ Malta u EIT li ġġib id-data tas-17-il ġurnata ta’ Mejju, 2006 numru ta’ telephone exchanges jiġu imparta ma’ art fil-Qawra magħrufa bħala Għalqa ta’ Deguara;

U billi skont il-paragrafu (d) tal-imsemmi artikolu 3(1) tal-Att dwar it-Trasferimenti tal-Artijiet tal-Gvern, Kap. 268, ebda tpartit ta’ art tal-gvern, jekk mhux ma’ art li ġiet meħuda għal skopijiet pubbliċi, ma jista’ isir mingħajr l-approvazzjoni tal-Kamra tad-Deputati jew skont il-paragrafi a, b, ċ, e u f tas-subartikolu (1) tal-artikolu 3 tal-Att dwar it-Trasferiment tal-Artijiet tal-Gvern,Kap. 268; 

U billi huwa maħsub fil-paragrafu (d) tas-subartikolu(1) tal-artikolu 3 tal-Att dwar it-Trasferiment tal-Artijiet tal-Gvern, Kap. 268 li l-art li tkun proprjetà tal-gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati trid tkun fis-seħħ filwaqt tat-trasferiment;

U billi huwa xieraq li t-trasferiment f’partit hawn fuq imsemmi jsir skont ir-riżoluzzjoni speċjali tal-Kumitat, Kamra tad-Deputati, għalhekk huwa b’din ir-riżultat li l-proprjetà telephone exchanges f’Birkirkara, fix-Xemxija, fiż-Żurrieq, fin-Naxxar, fiż-Żejtun, fil-Mosta, f’Ħaż-Żabbuġ, f’Tas-Sliema, fl-Imtarfa, f’San Pawl il-Baħar u f’Wied il-Għajn kif deskritti aħjar fl-abbozz tal-kuntratt li jinsab imqiegħed fuq il-Mejda tal-Kamra, jiġu mogħtija bi tpartit lill-GO Plc. mal-art fil-Qawra magħrufa bħala l-Għalqa ta’ Deguara għal skop li skont il-pattijiet u l-kondizzjonijiet tal-abbozz annessi ma’ din ir-riżoluzzjoni.”.

Meta kien sar l-agreement ta’ privatizzazzjoni jew aħjar tal-bejgħ tal-ishma li l-gvern kellu fil-kumpanija GO lil TICOM Investments kien hemm parti minn dan il-ftehim li kien tpoġġa fuq il-Mejda tal-Kamra u li anke tajt kopja tiegħu lill-Oppożizzjoni biex naġġornahom dwar dan il-proċess, kien hemm li kellu jsir proċess ta’ tpartit tal-art li fuqha l-GO kellha l-exchanges mal-art li kellha l-kumpanija fil-Qawra. Tajjeb ngħid li l-artijiet li sa dakinhar kienet għadha qed tokkupa l-kumpanija GO li kellha fuqha l-assi strateġiċi tagħha, jiġifieri l-exchanges kollha, kienu għadhom tal-gvern.  U allura kellu jibda proċess wara l-ftehim li ntlaħaq li suppost kellu jieħu effettivament sitt xhur imma dam iktar għal diversi raġunijiet, biex formalment issir l-exchange bejn l-art tal-GO u l-proprjetajiet varji tal-exchanges.  Kif nafu, maż-żmien din ikkumplikat ftit ruħha għaliex kien hemm numru ta’ shareholders u fil-Bord tad-Diretturi ta’ dawk li ma kenux it-TICOM imma kienu l-minority holders li bdew jgħidu:  Imma x’valur eżattament hu ta’ din l-art?  Qed inħallsu iktar milli suppost billi nagħtu lura lill-gvern din l-art biex nieħdu l-artijiet tal-exchanges?  U allura kellu jsir proċess ta’ valutazzjoni tal-artijiet kollha li kien hemm kemm fl-exchanges biex wieħed jara li raġonevolment il-prezz li kien qed jiġi mpartat tal-proprjetajiet mal-proprjetà tal-Qawra huma l-istess.  Tajjeb ngħidu li fl-agreement li kien intlaħaq kien diġà jgħid fi klawsola 1.9 li għal kull effett il-proprjetajiet li qed jgħaddu fl-exchanges u l-proprjetà tal-Qawra huma meqjusin li huma tal-istess valur, jiġifieri t-tpartit kien ekwiparazzjoni. Sar dan il-proċess, issa aħna signalled mill-GO li huma wkoll għamlu l-valutazzjoni indipendenti tagħhom, din iddiskutewha wkoll fuq livell tal-Bord tad-Diretturi u l-Bord tad-Diretturi qed jaċċetta l-prinċipju li t-tpartit huwa ġust li l-art tal-Qawra, kif kien miftiehem fl-agreement oriġinali, għandha tgħaddi għall-gvern bi ħlas għall-proprjetajiet li llum qed jokkupaw mingħajr titolu u nafu l-konsegwenzi tagħha li kumpanija qed topera mingħajr titolu fuq dawk l-artijiet.  U allura llum qed nitolbu lill-Kamra biex tirratifika dan it-trasferiment.
THE CHAIRMAN:  Grazzi.  L-Onor. Jesmond Mugliett.

ONOR. JESMOND MUGLIETT:  Mr Chairman, jien għandi numru ta’ mistoqsijiet.  L-ewwel nett il-valuations li saru mill-GO separatament qablu eżatti mal-valuations li għamlu l-periti tal-Land Department jew kien hemm xi ammont ta’ negozjati?  Barra minn hekk, dawn il-proprjetajiet li qed isiru bi tpartit huma l-proprjetajiet kollha li l-GO qed tuża mingħajr m’għandha titolu għalihom jew hemm xi proprjetajiet oħrajn, imma daħħalna dawn għax dawn jekwiparaw il-valur?  Hemm xi proprjetà oħra li l-GO qed tuża forsi b’xi titolu jew ta’ encroachment jew ta’ xi ħaġa oħra li forsi dak li qed tħallas għalih mhuwiex fuq livell kummerċjali?

THE  CHAIRMAN:  Il-Ministru.

ONOR. TONIO FENECH:  Rigward il-valuations, ovvjament il-gvern jimxi dejjem fuq il-valuations li jagħti d-Dipartiment tal-Artijiet.  Jiena nfakkar li oriġinarjament kien hemm anke min spekula valutazzjonijiet fuq din il-proprjetà, kien hemm mumenti fejn issemmew Lm24 miljun li naħseb biex kienet tasal għaliha ridna nibdu skysraper, għax għalkemm veru mhijiex art żgħira, fir-realtà dan il-prezz kien well above.  Il-valuations tal-Land Department saru bil-proċeduri  normali tagħhom u l-gvern dejjem insista li t-trasferiment jagħmlu fuq il-valutazzjonijiet uffiċjali tiegħu.  Ovvjament il-kumpanija għandha d-dritt li tagħmel il-valutazzjoni tagħha ta’ dik il-proprjetà u safejn nafu jien qabbdu ditta privata fejn għamlu valutazzjoni għall-bord għax il-bord tagħhom talab valuation, mhijiex għand il-gvern għax hija tal-kumpanija, u li lilhom wasslithom jikkonkludu li l-prezz huwa raġjonevoli, jiġifieri waslu viċin għal dak li anke meta wieħed jara eżattament il-MEPA x’tippermetti fis-sit, l-għoli li tippermetti u l-aspetti kollha tagħha, fejn qiegħda għax ir-realtà hi li qiegħda naqra irtirata, mhix daqshekk max-shore line, jiġifieri hemm diversi konsiderazzjonijiet, ħarġu bil-valutazzjoni li bejn wieħe u ieħor ġiet viċin għal dik tal-gvern, però minħabba li hija informazzjoni tal-kumpanija, mhux tiegħi, ma nistax nagħti dik it-tali informazzjoni.  Il-gvern, meta jagħmel tpartit dejjem jagħmlu fuq il-valuri uffiċjali li joħroġ il-Land Department u mhux il-valutazzjonijiet li jsiru ....   
Dwar il-proprjetajiet, il-proprjetajiet huma dawk li huma annessi fil-kuntratt oriġinali, jiġifieri ma kenitx kwestjoni ta’ li ma ġewx jammontaw biżżejjed u allura ridna ndaħħlu żewġ proprjetajiet oħra jew inkella ġiet aktar u allura kellna naqgilgħu tnejn.  Meta saret il-privatisation kien hemm il-lista ċara ta’ liema kienu l-proprjetajiet li qed jiġu mparta – u dan hu li qed isir –  dawk il-proprjetajiet mal-proprjetà tal-Qawra, la iktar u lanqas inqas. Ir-realtà hi li l-valuations li għamel il-Land Department ikkonkludew li l-valur huwa bejn wieħed u ieħor l-istess kif kien diġà indikat għax dan l-eżerċizzju kien sar imma mbagħad ried isir il-proċess formali, meta saret it-tpartita.  Jiġifieri meta saru n-negozjati fil-privatisation ma kenitx b’kapriċċ li qalu npartu “dawn” ma’ din għax TICOM raw il-valutazzjoni tal-proprjetajiet l-oħrajn u raw li kienet raġjonevolment l-istess.  Is-sitwazzjoni kienet imbagħad inħolqot wara.  Però jekk wieħed jara l-agreement innifsu li annessejna anke kopja tiegħu mad-dokumenti, hemm elenkata l-lista tal-proprjetajiet dwar liema huma l-exchanges waħda waħda fil-privatisation agreement u huma biss dawk l-exchanges li qed jgħaddu tramite dan.  Safejn naf jien dawk kienu l-proprjetajiet kollha li ma kellhomx holding ta’ proprjetà fuqhom.  Jidhirli hemm proprjetà waħda fejn hemm exchange li hija proprjetà tal-MIP mhux tal-gvern u hemmhekk qed isiru negozjati separati fuq dik l-issue għax dik il-proprjetà iridu jixtruha jew jikruha mingħand l-MIP – u dwar dan hemm diskussjonijiet għaddejjin – apparti dan l-agreement, għax dik ma kenitx in compensation to this amount, din qatt ma kienet daħlet f’dan l-agreement.  

THE CHAIRMAN: L-Onor. Jesmond Mugliett.

ONOR. JESMOND MUGLIETT:  Jiena jidhirli li l-GO qed tuża żewġ proprjetajiet viċin is-swar, qed nalludi għal dak li għandha ħdejn St. Francis Ravelin u dak li għandha Sa Maison.  Dawn iż-żewġ proprjetajiet huma tal-GO?  Jiġifieri l-gvern tahomlha bħala proprjetà assoluta hemmhekk?

ONOR. TONIO FENECH:  Id-domanda tal-Onor. Mugliett hija domanda raġjonevoli.  Safejn naf jien dik il-proprjetà hija ownership tal-GO għax ġew jipproponulna biex ibigħuhielna fil-fatt.
ONOR. JESMOND MUGLIETT:  Meta kont nidħol fi proprjetajiet tal-gvern meta konna ngħadduhom lill-iSports Association dejjem kienu jgħiduli – u għalhekk qed inqajjimha u niftakar anke kont qajjimtha meta kont fil-Kabinett però kienet qisha tidher mgħaġġla żżejjed biex ikollna risposta there and then għax kien fl-aħħar wisq li qajjimtha –  li proprjetajiet viċin swar – għax dawn qegħdin ġo swar – il-gvern ma kienx prassi tiegħu li jgħaddihom.  Jiġifieri ma nafx jekk mal-GO dak iż-żmien użajniex xi prinċipju differenti jew jekk tajnihomlhomx b’tolleranza.   Jekk qed nippruvaw nirriżolvu l-loose ends kollha li għandna mal-GO, naħseb tajjeb nindirizzaw din il-mistoqsija.  
ONOR. TONIO FENECH: Filwaqt li ngħid li m’hemmx loose ends, jiġifieri hemm diskussjonijiet  fuq affarijiet, irrid ngħid ukoll li jien m’iniex konxju ta’ dan però wieħed jista’ jivverifika mad-Dipartiment tal-Artijiet.  Kien hemm proprjetajiet li kienu ownership tat-Telemalta u dawk li kienu ownership tat-Telemalta, bil-privatisation imxew.  Li qed nesegwixxu llum huwa li qed nimplimentaw dik il-klawsola tal-agreement  li baqgħet ma ġietx irratifikata għaliex kien għad iridu jsiru valuations u riċerki.  Ir-realtà hi li min-naħa tal-gvern kien għad hemm ċerti proprjetajiet li lanqas kien għadu ħallas il-kumpens fuqhom, ried iħallas il-kumpens għax inkella ma jistax jgħaddihom, jiġifieri kien hemm proċess ukoll li jrid isir.  Dan li qed nesegwixxu mhux is-soluzzjoni tal-pendenzi kollha mal-GO.  Naf li hemm pendenza fuq art tal-MIP li naf li għaddejjin diskussjonijiet mal-MIP għax ovvjament hija fuq art industrijali u allura l-GO qed titlob li jew tixtriha jew tikriha għax ma tridx iċċaqlaq għax inkella trid tiċċaqlaq minn hemm, allura hemm diskussjonijiet f’dan is-sens, però lil hinn minn dan l-agreement, jiġifieri dak ma tinċidix fuq dan l-agreement.  Għax l-agreement li qed nesegwixxu f’din il-Kamra huwa l-lista tal-proprjetajiet li at the point of privatisation kuntrattwalment fil-kuntratt tal-privatisation tniżżlu bħala l-proprjetajiet li qed jinxtraw mill-GO bil-ħlas tal-proprjetà tal-Qawra.  Dak hu dan li qegħdin nesegwixxu llum.  Jekk hemm xi pendenzi oħrajn nistgħu niċċekkjawhom, anke din il-proprjetà li qed issemmi ta’ Sa Maison.  Jien għandi impressjoni li din il-proprjetà però m’iniex mija fil-mija ċert.  Din ir-riżoluzzjoni ma tidħolx fiha.

ONOR. JESMOND MUGLIETT:  Jekk aħna ma niddeċiedux li ndaħħluha.
ONOR. TONIO FENECH:   Kif indaħħluha?  Trid tagħihielhom?

ONOR. JESMOND MUGLIETT:  Le, forsi nitlobhom xi ħaġa tagħha jekk m’għandhomx titolu sew fuqha.

ONOR. TONIO FENECH: Jekk m’għandhomx titolu l-gvern għandu dritt jeħodha, imma jekk għandu titolu ma nistax nobbligahom li neħodha.

THE CHAIRMAN:  L-ewwel nett  hemm żewġ punti.  Din mhijiex parti mir-riżoluzzjoni, jiġifieri ....

ONOR. JESMOND MUGLIETT:  Le, Mr Chairman, ħalli nikkjarifika.  Ir-riżoluzzjoni mhijiex cast in stone.  Allaħares inbiddluha għax ikun hemm bżonn nerġgħu mmorru lura mal-GO, imma nerġa’ ngħid li xejn mhu cast in stone.

THE CHAIRMAN:  Li kont se ngħid huwa nistgħux nagħtu inkarigu biex naraw dawn meta sar it-trasferiment kif għaddew min-naħa għall-oħra; xi ħadd mil-Land Department jara t-trasferiment tal-proprjetà ta’ dawn iż-żewġ postijiet li qed jindika l-Onor. Mugliett, kif għaddew min-naħa għall-oħra.

L-Onor. Philip Mifsud.

ONOR. PHILIP MIFSUD:  Jien jekk fhimt tajjeb lill-Ministru, il-proprjetajiet li qed jiġu mparta huma l-istess proprjetajiet li kienu fl-agreement oriġinali, allura ma naħsibx li jkun hemm il-lok li wieħed iżid jew inaqqas minn dawn il-proprjetajiet.  

ONOR. TONIO FENECH:  Naqbel ma’ dak li qed jgħid l-Onor. Mifsud.  Aħna hawnhekk qed nesegwixxu klawsoli 10.1.7; 10.1.8; 10.1.9 u 10.1.10 tal-agreement li kien sar fis-17 ta’ Mejju 2006 li jitkellmu ċar dwar liema huma l-proprjetajiet li se jgħaddu għand il-GO mill-gvern u l-proprjetà tal-Qawra li tiġi għandu, ma nistgħux inżidu ma’ dawk għax dawk huma negotiated, that is a close negotiation.  Issa jekk hemm xi proprjetà sensittiva fejn il-gvern qed jgħid li meta twaqqfet it-Telemalta l-gvern tahielha ... Jekk tahielha allura hija tagħhom,  imma jekk fiha hemm exchange jew jekk hemm assi se jgħidlek li hu lest jagħtihielek imma trid tħallsu għar-relocation, sakemm il-Gvern ma jridx jesproprjaha għal skop pubbliku u jħallas il-kumpens kollu. Jiġifieri jekk hemm proprjetà u l-gvern irid jeħodha għal skop pubbliku, dejjem għandu dak id-dritt li fl-aħħar mill-aħħar jista’ jeżerċitah.  Jekk nistgħux immorru għand il-GO u ngħidulhom li rridu nerġgħu niftħu din il-klawsola li tant ilna nippruvaw nagħlquha mill-2006, għax issa skoprejna li hemm proprjetà li nixtiequ neħduha wkoll u rridu npoġġuha hemm... Dan se jgħidlek li hu lest jagħtihielek jekk se tħallsu.  U allura jekk veru se nagħmluha m’għandniex għalfejn niġu l-Parlament għax biex tixtri m’għandekx bżonn il-Parlament; jew noħorġu esproprju jew nagħmlu deal mal-GO fejn ngħidulhom li aħna rridu nixtru dik il-proprjetà għax hemm skop pubbliku għaliha.  Ma nafx kif din tinċidi fuq dan l-agreement. 
THE CHAIRMAN:  L-Onor. Jesmond Mugliett.

ONOR. JESMOND MUGLIETT:  Tinċidi għax jien qed ngħid li jekk hemm loose ends fuq proprjetà  nippruvaw nagħlquhom.  Jien li jinkwetani huwa biss jekk hemm proprjetà li qiegħda għand il-privat forsi b’titolu ta’ kera mhux kummerċjali.  Jekk tiġu hawnhekk u tgħiduli li qiegħda għandu b’titolu ta’ kera kummerċjali tajjeb, I will rest my case, però nixtieq inkun  naf għax jien ma jidhirlix li aħna għandna nagħtu proprjetà lill-privat b’xi rati soċjali meta l-ebda privat ma jagħmel l-ebda karità la mal-ħaddiema u lanqas mal-konsumatur Malti meta jiġi biex jiċċarġja.  
THE CHAIRMAN:  Naħseb li dawn iż-żewġ proprjetajiet li ġew indikati mill-Onor. Jesmond Mugliett tajjeb li xi ħadd mil-Land Department jarahom u jagħmel il-verifika fuqhom.  Jien ma nafx jekk hawnx kopja tal-kuntratt oriġinali preżentat fil-Kamra biex forsi naraw jekk hemmx indikati dawn il-proprjetajiet jew le.  

Iktar domandi?  L-Onor. Michael Farrugia.

ONOR. MICHAEL FARRUGIA:  Skont kif qed nara hawnhekk, waħda mill-affarijiet li qed jiġri huwa li qed isir tpartit.  Jiġifieri qed nammettu li l-kwestjoni li kienet qamet way back fil-kuntratt oriġinali meta kien qed jingħad min-naħa tal-GO li l-art tal-Qawra hija tagħhom imma l-Gvern kien qed jgħid li hi tiegħu,  ġiet cleared u hija tal-GO.  Jiġifieri dak li kien qed jingħad fil-Kamra tad-Deputati dak iż-żmien min-naħa tal-Gvern li l-art hija tal-Gvern u mhux tal-GO ....  Qed nifhem tajjeb?

ONOR. TONIO FENECH:  L-istat ta’ fatt kien li fil-privatisation kien hemm qbil li l-art tal-GO se tgħaddi għand il-gvern bħala kumpens għall-proprjetajiet li l-GO kienet qed tokkupa mingħajr titolu għax kienu titolu tal-gvern.  Dak huwa t-tpartit.  Dan qiegħed fil-privatisation agreement tal-2006.  Il-kwestjoni li kienet sussegwentement inqalgħet kienet għaliex kien hemm aħbar spekulattiva fuq il-valur ta’ din il-proprjetà li żvijjat l-argument, għax kien hemm min beda jgħid li din tiswa Lm24 miljun li  kienet ħafna iktar minn dak li kienu l-exchanges meta tiġi valutata u allura l-minority shareholders kienu qed joġġezzjonaw at board level li din tiġi trasferita lill-gvern għax kienu qed jgħidu li din tinpinġi kontrihom.  U allura kellu jsir il-proċess ta’ re-valuation biex il-kumpanija, il-bord ikun konvint li t-tpartit kien bona fide u kien jaqbel prezz bi prezz.  Billi ovvjament kien hemm dan id-disagreement, il-GO kienet qed tieħu l-pożizzjoni li dik kienet l-art tagħha għax kienet għadha ma għaddithiex lill-Gvern u riedet tiddependi mill-valur tagħha u dak iż-żmien il-ministru responsabbli kien ħa d-deċiżjoni li dan huwa agreement li jrid jiġi esegwit u peress lu l-GO ma kenitx se tesegwih bagħtu għall-arbitraġġ, liema arbitraġġ baqa’ qatt ma ġie mwaqqaf għax jitwaqqaf biss meta din il-Kamra tkun irriżolvitha għax il-Gvern irid jipproteġi l-interessi tiegħu.  Però irrid ngħid li llum il-Bord tal-GO qed japprova li t-trasferiment isir u l-arbitraġġ kien inbeda għax il-bord ma kienx qed japprova.  
THE CHAIRMAN:  Grazzi.  L-Onor. Michael Farrugia.

ONOR. MICHAEL FARRUGIA:  Għall-grazzja tal-Bambin s’issa l-memorja għadha tajba u għadni ma wasaltx lejn id-dimentia u lanqas lejn l-Alzheimers.   Niftakar id-diskussjoni li kienet għaddejja l-ħin kollu fil-Parlament meta kien qed jingħad min-naħa tal-ministru responsabbli li dik l-art qatt m’għaddiet f’idejn il-GO u dik l-art hija proprjetà tal-gvern u li l-gvern kellu t-titolu ta’ dik l-art u dik l-art qatt m’għaddiet skont il-ftehim.  Dik kienet diskussjoni li kienet għaddiet mill-Parlament.  L-iżvijjar ma  kienx rigward il-valur imma kien jekk l-art kenitx tal-gvern jew inkella kenitx tal-GO.  In-nuqqas ta’ ftehim kien bejn il-gvern u l-GO u kienet parti minn diskussjoni li kienet ħadet ċertu żmien.  U anke l-Ministru għamel diversi dikjarazzjonijiet ċari  kemm fil-Parlament u anke barra mill-Parlament li dik l-art hija tal-gvern u qatt m’għaddiet lill-GO.  Qed ngħid dan biex l-affarijiet ikunu b’mod ċar.  Issa se jsir it-tpartit għax skont il-ftehim jidher li verament kienet għand il-GO.  Imma naħseb hawnhekk irridu nagħmlu dikjarazzjoni ċara li dak li kien qed jingħad fil-Parlament u barra mill-Parlament ma kienx veru u nqisuh bħala fatt li kienet parti mill-kuntratt u dik l-art, minkejja d-dikjarazzjonijiet li kienu saru mill-ministru responsabbli, kienet f’idejn il-GO.  Jiena kulma rrid min-naħa tal-Ministru hu li jgħidli le, skont il-ftehim l-art kienet f’idejn il-GO u kulma ntqal differenti ma kienx veru.  Daqshekk kulma rrid inkun naf.

THE CHAIRMAN:  Hawnhekk għandna riżoluzzjoni u qegħdin ninkwadrawha.  Ir-riżoluzzjoni titlaq minn ċertu punto di partenza.  

ONOR. MICHAEL FARRUGIA:  Mill-ftehim oriġinali.

THE CHAIRMAN:  Il-punto di partenza qiegħed hemmhekk, qiegħed stabbilit u huwa parti mir-riżoluzzjoni.  Inkella niġu biex nagħmlu statement ...
ONOR. MICHAEL FARRUGIA:  Mr Chairman, skużani, ippermettili ftit.  Jekk l-art hija tal-gvern m’għandix għalfejn inpartatha, jekk l-art mhijiex tal-gvern se npartatha.

THE CHAIRMAN: Onor. Farrugia, qed nipprova nistrada d-diskussjoni fuq is-suġġett li għandna hawnhekk.  Id-domanda tiegħek lill-Ministru għamiltha u l-Ministru diġà wieġeb għaliha.  Hemm xi domandi oħrajn?
ONOR. MICHAEL FARRUGIA:  Mr Chairman, nirringrazzjak ħafna talli kkonfermajtli dak kollu li għadni kif għedt.

Dwar l-exchanges li se jiġu trasferiti hemm xi rbit marbut magħhom jekk jibqgħux jintużaw bħala exchanges jew inkella jistgħux jintużaw għal spekulazzjoni?
THE CHAIRMAN:  Il-Ministru Tonio Fenech.

ONOR. TONIO FENECH:  Safejn naf jien hija freehold, jekk ovvjament tiżviluppa fid-dinja li issa ma jkollokx bżonn exchanges biex topera telecommunications network, il-gvern mhux qiegħed hawnhekk biex jimponi lis-settur privat dwar kif juża l-infrastruttura tiegħu.  Il-GO qiegħda hemmhekk biex tagħmel il-flus billi tbigħ is-servizzi tagħha tat-telefonija u nassumi li għandha bżonn exchanges li nvestiet ħafna flus fihom u li l-preokkupazzjoni kbira tagħha kienet li kieku m’aċċettatx tagħti lura lill-gvern l-art tal-GO kif kien hemm fil-ftehim – fil-ftehim kien hemm li l-art tal-GO trid tiġi għand il-gvern – il-gvern ma kien jibqagħlu ebda soluzzjoni oħra ħlief li jgħidilha biex tiżvojta l-exchanges minn fuq il-proprjetà tiegħu għax hu jridha lura u nassigurak li l-ispiża kienet tiġiha ħafna iktar lill-GO.  Jiġifieri ma naħsibx li loġikament jagħmel ebda business sense għall-GO li l-exchanges ma tibqax toperahom jekk trid tagħti s-servizz ta’ telefonija f’pajjiżna li huwa l-core business tagħha.  Issa jekk tiġi xi darba u tgħid m’għandhiex bżonnha iktar l-exchange f’Birkirkara għax għandha network differenti, mhux sta għall-gvern imma sta għall-MEPA x’permessi tagħti fuq dik l-art.
THE CHAIRMAN:  Hawn iktar domandi?  L-Onor. Charles Mangion.

ONOR. CHARLES MANGION:  Xtaqt nistaqsi għal kjarifikazzjoni waħda.  Il-Gvern normalment ikun eżenti mill-ħlas tal-boll.  Il-GO, fit-transfer li se tagħmel, se tħallas kemm capital gains  u kemm it-taxxa tal-boll, jew għandha xi eżenzjoni fit-transazzjoni?

ONOR. TONIO FENECH:  Le, m’hemm l-ebda eżenzjoni, jiġifieri se tħallas kemm il-capital gains  kif ukoll il-boll.

THE CHAIRMAN:  Jekk m’hawnx aktar domandi se nressaq ir-riżoluzzjoni għall-vot.  L-Onor. Jesmond Mugliett.

ONOR. JESMOND MUGLIETT:  Mr Chairman, jekk se tressaq ir-riżoluzzjoni għall-vot jien beħsiebi nastjeni għax qabel nixtieq li jkolli l-informazzjoni li tlabt.  Ejjew qabel ma nieħdu l-vot inġibu l-informazzjoni mbagħad il-vot neħduh f’seduta oħra.  Jiena nixtieq ikolli l-konfort ta’ din il-ħaġa.  Jiena tlabt għal xi informazzjoni, ma nafx xi tqiegħed fuq il-Mejda tal-Kamra, però il-biċċa li għandi jien huwa parti mill-kuntratt.   Dawn il-proprjetajiet don’t even feature fil-biċċa li għandi jien u allura jien lanqas naf jekk humiex b’kera, kemm hi l-kera, eċċ.  Jien ma naħsibx li hawn xi għaġġla partikolari biex nieħdu l-vot.  Ejjew nagħtu ċ-ċans il-Land Department iġibulna din l-informazzjoni, inkun nista’ naraha u nieħdu l-vot b’iktar trankwilità f’laqgħa oħra.  

THE CHAIRMAN:  Hawn qbil fuq din il-proposta tal-Onor. Mugliett?  (Onor. Membri: Iva)

Jiena tlabt li tinġib kopja tal-kuntratt li ġie sottomess fil-Parlament biex min hu interessat ikun jista’ jarah.  

ONOR. CHARLES MANGION:  Naħseb li l-kjarifika li talab l-Onor. Mugliett hija iktar estensiva, fis-sens ta’ mhux biss jekk dawn humiex inklużi fil-kuntratt bħala ownership tal-GO, imma anke jekk għadhomx bħala proprjetà tal-gvern li qed jiġu wżati mill-GO jew taħt liema titolu qed jiġu mgħoddijin.  Naħseb din hi l-mistoqsija li wieħed irid jagħmel.  

THE CHAIRMAN:  Tajjeb ħafna. Mela l-laqgħa hija aġġornata għal data li tiġi komunikata aktar tard.
Fid-8:55 p.m. il-Kumitat ikkonkluda.

